
Вовед:

I. ОЦЕНА НА СОСТОЈБАТА ВО ОБЛАСТА

 ШТО ТРЕБА ДА СЕ УРЕДИ И ПРИЧИНИ ЗА ДОНЕСУВАЊЕ НА ЗАКОНОТ

Законот за судски совет се донесе во 2006 година со цел за усогласувањето на оваа материја со Уставните амандмани од XXVIII и XXIX на Уставот на Република Македонија. 
Законот за Судски совет на Република Македонија беше менуван вкупно шест пати и со измените се интервенираше во одредбите за услови за член на Совет од редот на судиите, избор на судија на повисок суд, дисциплинската постапка како и во однос на критериумите и постапката за следeње и оценување на работата на судијата.

Основната намера на Владата на Република Македонија за членство во Европската Унија налага продолжување на реформите во областа судство и целосно реформирање на судството.

Согласно препораките дадени од Венецијанската комисија во делот на правосудството беа направени последните измени со кои се интервенираше во делот на досциплинската постапка, односно таа се поедностави и  воедно се донесе Закон за престанување на важењето на законот за Советот за утврдување на факти и покренување на постапка за утврдување на одговорност на судија и неговата надлежност согласно препораките се пренесе на Судскиот совет.
Во ноември 2017 година се донесе Стратегијата за реформа на правосудниот сектор, а во која во делот на правосудството се прифатени и вгрдени сите препораки на релевантните меѓународни институции.

Во таа смисла се пристапи кон ново усоглсување на Законот за судски совет на Република Македонија  со прифатените препораки и тоа во делот на  оценувањето на судиите за нивната работа. Со измените што се предлагаат се зајакнува квалитативниот критериум во оценувањето на судиите и претседателеите на судовите во однос на квантитативниот и истите сега се во сооднос 60%-40%.Истовремено се врши натамошни вградување на препораките од Венецијанската комисија дадени  за последните изменувања и дополнувања на Законот за Судски совет во однос на транспарентното работење на Советот и се внесуваат измените предвидени согласно Стратегијата за реформа на правосудниот сектор.
Од наведените причини, се оцени дека е неопходно да се пристапи кон итна измена на одредбите од овој закон, согласно претходно наведените препораки и насоки.

Текстот на Законот беше на мислење на надлежните институции.

II. ЦЕЛИ, НАЧЕЛА И ОСНОВНИ РЕШЕНИЈА

Основна цел на Законот е внесување мерливи квалитативни  и квалитативни критериуми за оценување на работата на судиите и претседателите на судот на секои две години. Воедно се внимаваше на целосна избалансираност на критериумите  во системот на оценувањето. Истовремено се интервенира и во однос на одребите за член на Совет со право на глас, рангирање на кандидати за избор на судии во повисок суд, се зајакнува одговорноста во работата на Советот и слично. 
Законот чие донесување се предлага се заснова врз следните начела:

· Законитост
· Стручност и професионалност
· Почитување на стандардите на морал и етика
· Одговорност
· Транспаренстност
III. ОЦЕНА НА ФИНАНСИСКИТЕ ПОСЛЕДИЦИ ОД ПРЕДЛОГОТ НА ЗАКОН ВРЗ БУЏЕТОТ И ДРУГИТЕ ЈАВНИ ФИНАНСИСКИ СРЕДСТВА.

Донесувањето на Законот нема  фискални импликации врз Буџетот на Република Македонија.
IV. ПРОЦЕНА НА ФИНАНСИСКИТЕ СРЕДСТВА ПОТРЕБНИ ЗА СПРОВЕДУВАЊЕ НА ЗАКОНОТ, НАЧИН НА НИВНО ОБЕЗБЕДУВАЊЕ, ПОДАТОЦИ ЗА ТОА ДАЛИ СПРОВЕДУВАЊЕТО НА ЗАКОНОТ ПОВЛЕКУВА МАТЕРИЈАЛНИ ОБВРСКИ ЗА ОДДЕЛНИ СУБЈЕКТИ

Законот нема да предизвика материјални обврски за други субјекти.
ПРЕДЛОГ НА ЗАКОН ЗА ИЗМЕНУВАЊЕ И ДОПОЛНУВАЊЕ НА ЗАКОНОТ ЗА СУДСКИОТ СОВЕТ НА РЕПУБЛИКА МАКЕДОНИЈА
Член 1

Во Законот за Судскиот совет на Република Македонија („Службен весник на Република Македонија“ бр.60/06, 69/06, 150/10, 100/11, 20/15, 61/15 и 29/17)во членот 1 зборовите„дисциплинска постапка за утврдување на дисциплинска одговорност на судија„ се заменува со зборовите „ постапка за утврдување на одговорност„ 
Член 2
Во член 6 ставот 2 се менува и гласи:

„Министерот за правда и Претседателот на Врховниот суд на Република Македонија како членови на Советот учествуваат во работата на Советот без право на глас.“

Член 3
Членот 8 се менува и гласи:

„Со работата на Советот раководи претседател.
Претседателот на Советот има заменик, кој го заменува во негово отсуство.
Претседателот на Советот и неговиот заменик се избираат од редот на членовите на Советот со мнозинство гласови од членовите со право на глас, со тајно гласање.
Мандатот на претседателот на Советот трае две години без право на повторен избор.

За претседател и заменик претседател на Советот не можат да бидат избрани министерот за правда и претседателот на Врховниот суд на Република Македонија.“
Член 4
Во членот 12 ставот 2 во алинејата  3  зборовите „последните три години“ се заменуваат со зборовите „две последователни оценувања“.
Член 5
Во членот 26 точката на крајот на реченицата се брише и се додаваат зборовите: „освен судија или јавен обвинител кој во моментот на огласот врши функција на судија или јавен обвинител.“
Член 6
Во членот 30 став 1 точка 4) се менува и гласи:

„4) ако е осуден со правосилна судска пресуда за кривично дело злоупотреба на сужбена должност и овластување во вршење на функцијата член на Судски совет или друго кривично дело на безусловна казна затвор од најмалку шест месеци што го прави недостоен за вршење на функцијата член на Судскиот совет.“
Член 7
Се додава нов  наслов и  нов член: 30-а, коj гласи:
„Времено оддалечување од вршење на функцијата член на Совет

Член 30-а

Член на Судски совет може да се оддалечи од вршењето на функцијата член на Совет ако:
-за член на совет е одобрен обвинителен акт во случај од член 30 став 1 точка 4) од овој закон.

Одлука за времено оддалечување од функцијата член на Советот донесува Судскиот совет со двотретинско мнозинство гласови од вкупниот број членови со право на глас при што од седницата и од гласањето се иззема  членот на Советот против кој е поведена постапката.“
Член 8
Во член 31 став 1 алинеја 13 по зборовите „ на судија “ зборовите до крајот на реченицата се менуваат и гласат„или член на Судски совет од вршење на функцијата судија или член на Совет.“
По ставот 3 се додава нов став 4 кој гласи:

„Советот  донесува годишна програма за работа со акциски план најкасно до 15 декември   тековната година за наредната година.“

Член 9

По членот 31 се додава нов член 31-а кој гласи:

„Годишна програма за работа

Член 31-а

Годишната програма за работа на Советот содржи:

-мерки и активности за унапредување на независноста на судството,

-мерки и активности за зголемување на ефикасноста на судството,

-план за континуирано следење на работата на судовите,

- проекција за слободни судиски места и запазување на принципот на правична застапеност на припадниците на заедниците кои не се мнозинство во Република Македонија,

-следење на препораките и предложените мерки од анализите на тримесечните и годишните извештаи за работата на судовите и
- други работи од областа на надлежност на Советот.

Член 10
Во членот 33 во ставот 3 после зборовите „ причините за исклучување на јавноста“ се става  точка и зборовите до крајот на реченицата се бришат.“  
Ставот 4 се менува и гласи:
„Изборот на претседател на суд или судија се врши на јавна седница.“

Ставот 5 се брише.

Во ставот 6 кој станува став 5  после зборот „записник се брише точката и се додаваат зборовите „ и тонски запис.“ Последната реченица се брише.“
Член 11
По членот 35 се додава нов член 35-а, кој гласи:
„Член 35-а
Член на Совет додека трае неговиот мандат, не може да биде избран за судија, избран за судија во повисок суд или избран за претседател на суд.“
Член 12
Во членот 36 во ставот 2 по зборовите „Министерот за правда“ се додаваат зборовите „и претседателот на Врховниот суд на Република Македонија“, а зборовите „како член на Советот ги има“ се заменуваат со зборовите „како членови на Советот ги имаат“. Зборовите до крајот на реченицата остануваат исти.

Член 13

Членот 45 се менува и гласи:

„Доколку по спроведена постапка за избор на судија или претседател на суд, Советот утврди дека нема пријавено кандидат или сите пријавени кандидати во двете последоватени оценувања  се оценети со негативна оценка, ќе донесе одлука за повторно огласување на избор на судија, односно претседател на суд.“
Член 14
Во членот 51 во ставот 1 по зборовите: „е осуден  за сторено кривично дело“ се додаваат зборовите „во врска со вршење на судиската функција или друго кривично дело“.Зборовите до крајот на реченицата остануваат исти.

Член 15
Во членот 54 во ставот 1 зборовите „по барање на член на Советот, претседателот на судот, претседателот на повисокиот суд или општата седница на Врховниот суд на Република Македонија “ се бришат.
Член 16
Членот 56 се менува и гласи:

„Поднесено барање за утврдување на одговорност на судија или претседател на суд се доставува до членот на Советот-известител (во натамошниот текст:известител) кој оценува дали барањето е навремено и целосно. 
Доколку барањето е ненавременото и нецелосното известителот со предлог-одлука го доставува до Советот на натамошно постапување кој ненавременото или нецелосното барање  ќе го отфрли со одлука, а  доколку барањето е навремено и целосно Советот од членовите со право на глас по пат на ждрепка формира Комисија за утврдување на одговорност на судија или претседател на суд (во натамошниот текст :Комисија) во состав од претседател и два члена, водејќи сметка во составот на Комисијата да има застапеност на членови на Советот избрани од судиите и од страна на Собранието .

Доколку член на Советот е подносител на барањето, истиот неможе да биде известител ниту член на Комисијата од ставот 2 на овој член.
Доколку Советот утврдува одговорност на судија или претседател на суд кој припаѓа на заедниците кои не се мнозинство во Република Македонија, во Комисијата еден член мора да биде припадник од заедниците кои не се мнозинство во Република Македонија.“
Член 17
Во членот 60   во ставот 4  по зборовите „ на барањето истиот“ се додаваат зборовите:

„не присуствува на расправата пред Советот и “
Член 18
Во членот 96 ставот 2 се менува и гласи:

„Врховниот суд најдоцна во рок од 10 дена од денот на приемот на жалбата, формира Совет за одлучување по жалба (во натамошниот текст:Совет за жалба) составен од девет члена од кои тројца судии на Врховниот суд на Република Македонија, четворица судии од апелационите судови и двајца судии од судот од кој е судијата против кој е водена постапката.“

Се додаваат два нови става 3 и  4  кои гласат:

„Советот за жалба најдоцна во рок од 30 дена одлучува по жалбата на начин што  може да го потврди или укине решението на Судскиот советот на Република Македонија.
Постапката по жалба се води согласно одредбите за постапување по жалба од Законот за парничната постапка.
Постојниот став 3 кој станува став 5 се менува и гласи:

Претседателот на Врховниот суд на Република Македонија не може да биде член на Советот за жалба од ставот 2 на овој член.
Во  постојниот став  4 кој станува став  6 зборовите “ се иззема од одлучувањето“ се заменуваат со зборовите„ не може да биде член на Советот за жалба„
Член 19
 Членот 97 се менува и гласи:

„Повторување на постапка по повод конечна пресуда на Европскиот суд за човекови права во Стразбур

Член 97

 „Кога Европскиот суд за човекови права ќе утврди повреда на некое човеково право или основните слободи предвидени со Европската конвенција за заштита на основните човекови права и слободи и Дополнителните протоколи на Конвенцијата, кој Република Македонија ги ратификувала, судијата или претседателот на судот чие право е повредено во постапка во која постапувал Советот може во рок од 30 дена од конечност на пресудата на Европскиот суд да поднесе барање до Советот за повторување на постапката.
За поднесеното барање Советот ја известува Меѓуресорската комисија за извршување на одлуките на Европскиот суд за човекови права, согласно со член 24 од Законот за извршување на одлуките на Европскиот суд за човекови права.

 Советот е должен во повторената постапка да ги почитува правните ставови изразени во конечната пресуда на Европскиот суд за човекови права со која е утврдена повредата на основните човекови права и слободи.
Советот согласно со член 25 од Законот за извршување на одлуките на Европскиот суд за човекови права може да ја повтори постапката за отстранување на повредата и последиците кои настанале од повредата.

Советот од својот состав во рок од 15 дена  формира Комисија од три члена за постапување по поднесеното барање за повторување на постапката.

Комисијата цени дали поднесеното барање е навремено, целосно и дозволено.

Доколку утврди дека истото е навремено, целосно и дозволено Комисијата поднесува предлог за основаноста на барањето за повторување на постапката до Советот.



Советот на седница расправа по предлогот и одлучува за повторување на постапката согласно член 60 став 3 од овој закон.



Доколку Советот дозволи повторување на постапката ќе ја укине одлуката во која е констатирана повредата.


Повторената постапка во делот на утврдената повреда се води согласно со одредбите на  законот кои се однесуваат на постапка за утврдување на одговорност на судија или претседател на суд.“
Член 20
Членот 98 се менува и гласи:
Следењето на работата на судијата и претседателот на суд се врши преку редовно и вонредно оценување.
Судијата се оценува според вкупните резултати од постигнатата успешност во работењето преку утврдените квалитативни и квантитативни критериуми.
Член 21
Членот 100 се менува и гласи:

„Редовното оценување на судијата и претседател на суд се врши еднаш на две години, заклучно со крајот на јуни во тековната година, за работата на судот, судиите и претседателот на судот во претходните две години.

Вонредното оценување на работењето на судијата и претседател на суд се врши во случај кога судијата конкурира за избор на судија во повисок суд, односно за избор на претседател на суд.

Ако судијата или претседателот на судот конкурираат за судија на повисок суд или претседател на суд, во тековната година за претходната година за која се веќе оценети преку редовното оценување, во тој случај не се врши нивно вонредно оценување.“
Член 22
Членот 103 се менува и гласи:
„Квалитативните критериуми за оценување на работата на судијата се утврдуваат на следниот начин:
- квалитет на работа на судијата во делот на бројот на укинати одлуки заради сторена битна повреда на постапката во однос на вкупниот број на решени нормирани предмети;

- квалитет во водење на судската постапка (почитување на законските рокови за преземање на процесни дејствија во постапката, почитување на законски рокови за донесување, објавување и изготвување на одлуките, времетраење на судската постапка и почитување на начелото на судење во разумен рок);

- квалитет на работата на судијата во делот на број на преиначени одлуки во однос на вкупен број решени нормирани одлуки, 
- специјализација во струката; 
- број на основани поплаки и преставки на странките за работата на судијата и број на основани барања за изземање по барање на странка и
- изречена дисциплинска мерка.
Член 23
Членот 104 се менува и гласи:

Квалитет на работа на судијата во делот на укинати и преиначени одлуки се оценува преку увид во автоматизиран компјутерски систем за управување со судските предмети каде што се зема во предвид само бројот на одлуките против кои се дозволени и се изјавени правни средства и истите се укинати  заради сторена битна повреда на постапката.
Квалитетот во водење на судската постапка се оценува преку увид во податоците од автоматизиран компјутерски систем за управување со судските предмети од кој се гледа активното работење на предметот и преземањето на сите процесни рокови и дејствија.

Специјализација во струката се утврдува преку годините на судски стаж во определена специјализирана правна област на која работел судијата.
Изречена дисциплинска мерка се вреднува со негативни бодови само за еден период на оценување.

Член 24
Во член 105 во ставот 2 по зборот „ Советот“ зборовите „со акт ја пропишува методологијата“ се заменуваат со зборовите „ донесува методологија со индикатори“. Точката на крајот на реченицата се брише и се додаваат зборовите „ и јавно ја објавува на својата веб страница.“

Во ставот 3 точката на крајот на реченицата се брише и се додаваат зборовите „врз основа на мислење на седница на судии, односно општата седница на Врховниот суд на Република Македонија.

Член 25
Членот 106 се менува и гласи:

„Како основа за пресметување на оцената за работата на судијата се зема збирот на резултатите добиени од квалитативните и квантитивните критериуми. Квалитативните критериуми во однос на квантититативните се во сооднос 60% наспроти 40 % при формирањето на конечната оценка. 
При пресметувањето на оцената за работата на судијата се зема предвид ефективното време на работа, а начинот на негово пресметување  со одлука го пропишува Судскиот совет на Република Македонија која јавно ја објавува на својата веб страница.“
Член 26
Членот 107 се менува и гласи:

За квантитативни критериуми судијата може да добие максимум 80 бода.
Доколку бројот на решени предмети по одделни видови предмети во однос на предвидениот ориентационен број изнесува 100%, се смета дека судијата ги исполнил квантитативните критериуми и се вреднува со 60 бода. 
Поголемиот или помалиот број на решени предмети во однос на предвидениот ориенационен број на предмети се вреднува на начин што за секој започнат 1% повеќе или помалку, бројот на бодови од ставот 2 на овој член се зголемува, односно намалува за 0,5 бода.
Член 27
Членот 108 се менува и гласи:

За квалитативните критериуми од член 103 судијата може да добие максимум 120 бода.
Член 28
Се додава наслов пред членот 109 и членот 109 се менува и гласи :
„Бодирање на квалитативни критериуми

Член 109
Квалитетот на работата на судијата во делот на бројот на укинати одлуки во однос на вкупниот број на решени нормирани предмети во периодот во кој се оценува, се бодува согласно со следнава табела:

	Процент на укинати одлуки во однос на вкупниот број решени нормирани предмети
	Бодови

	До 3%
	60

	Од 3% до 6%
	45

	Од 6% до 15%
	30

	Од 15% до 20%
	20

	Повеќе од 20%
	0


Квалитет во водење на судската постапка (почитување на законските рокови за преземање на процесни дејствија во постапката, почитување на законски рокови за донесување, објавување и изготвување на одлуките, времетрањење на судската постапка и почитување на начелото на судење во разумен рок), се бодува согласно со следнава табела:
	
	Бодови

	- ги почитувал роковите во повеќе од 90% до 100% од предметите
	40 бода

	- ги почитувал роковите во повеќе од 70% до 90% од предметите
	25 бода

	- ги почитувал роковите во повеќе од 50% до 70% од предметите
	10 бода

	- ги почитувал роковите во помалку од 50% од предметите
	0 бода


Квалитетот на работата на судијата во делот на бројот на преиначени одлуки во однос на вкупниот број на решени предмети во периодот во кој се оценува, се бодува согласно со следнава табела:

	Процент на преиначени одлуки во однос на вкупниот број решени нормирани предмети
	Бодови

	До 5%
	20

	Од 5% до 10%
	15

	Од 10% до 15%
	10

	Од 15% до 20%
	7

	Од 20% до 30%
	4

	Повеќе од 30%
	0


По основ на квалитативни критериуми судијата при оценувањето може да добие дополнителни 3 бода за решен стар предмет постар од 3 години ,  односно 5 бода за решен стар предмет постар од 7 и 10 години, доколку истите не се застарени по вина на судијата кој се оценува.

По основ на квалитативните критериуми судијата при оценувањето може да добие дополнително 5 бода за објавени стручни трудови или изработени образовни материјали за потребите на Академијата на судии и јавни обвинители.

Судијата бодовите од ставот 5 на овој член ќе ги добие доколку збирот на бодовите по основ на квантитативни и квалитативни критериуми изнесува најмалку 140 бода.

На судијата на кој при спроведена дисциплинска постапка му е изречена дисциплинска мерка, во периодот за кој се оценува бројот на бодовите утврдени врз основа на критериумите утврдени со овој закон му се намалува за секоја изречена мерка според следнава табела:

	Писмена опомена
	5 бода

	Јавен укор
	10 бода

	Упатување на дополнителни часови стручна обука
	20 бода

	Намалување на плата
	30 бода


На судијата во периодот за кој се оценува бројот на бодовите утврдени врз основа на критериумите утврдени со овој закон му се намалуваат за 20 бода, доколку како резултат на неговото постапување е донесена пресуда од страна на Европскиот суд за човекови права со која е утврдена повреда на правото на правично судење согласно со членот 6 од Европската конвенција за човекови права или е донесена одлука на Врховниот суд на Република Македонија со која е утврдена повреда на правото за судење во разумен рок.

На судијата во периодот за кој се оценува, бројот на бодовите утврдени врз основа на критериумите утврдени со овој закон му се намалуваат по 10 бода за секој застарен предмет, доколку до застарувањето дошло како резултат од постапувањето на судијата.

Член 29
Членовите: 110, 111, 112 и 113 се бришат.
Член 30
Во членот 114 став 1 по зборовите „правни средства,“ зборовите до крајот на реченицата се менуваат и гласат:

„судијата ќе ги добие максималните 80 бодови по критериумите од членот 109 ставовите 1 и 3, а ќе биде оценет по критериумот од членот 109 ставот 2 на овој закон.“
Ставовите 2 и 3 се бришат.
Член 31
Членот 116 се менува и гласи:
„Врз основа на добиениот збир на бодови по квалитативни и квантитативни критериуми за следење и оценување на работата на судиите, Советот ги оценува судиите со следниве оценки: 
1) позитивна оцена, која се состои од три степени: 
- задоволителна, ако судијата добие од 75,5 до 105 бода, 
- добра, ако судијата добие од 105,5 до 140 бода, 
- многу добра, ако судијата добие над 140,5 бода и 
2) негативна оценка, незадоволува доколку судијата добие помалку од 75 бода.“
	


Член 32
Членот членот 117 се менува и гласи:

„ Следењето и оценувањето на работата на претседателот на судот кој презел обврска за судење на предмети се врши согласно со одредбите од овој закон кои се однесуваат на критериумите и постапката за следење и оценување на работата на судијата, со тоа што во однос на оценување на квантитативниот критериум од член 107 став 2 орииентационата норма се вреднува на 70% .
Бодовите добиени од оценувањето за работата како судија на претседателот на судот, му се додаваат на бодовите добиени при неговото оценување како претседател на суд доколку како претседател на суд е оценет најмалку со оцена добар, со тоа што вкупниот број бодови не може да надмине 200 бода.“
Член 33
Насловот пред членот и членот 118 се менува и гласи:
„Квантитативни критериуми за оценување на работата на претседател на суд 
Член 118
Квантитативни критериуми за оценување на работата на претседател на суд како претседател на суд се процент на решени предмети на ниво на судот и процент на решени стари предмети, постари од 3 години, кој се добиваат преку автоматизираниот систем за управување со предметите во судот.”

Член 34
Пред членот 119 се става наслов кој гласи:

„ Квалитативните критериуми за оценување на работата на претседателот на судот“

Членот 119 се менува и гласи:

„Квалитативните критериуми за оценување на работата на претседателот на судот се утврдуваат на следниот начин:

1. Реализирана програма за работа,
2. доследна примената на Судскиот деловник (Годишен распоред за работа, изземање на судии, прераспоредување на предмети и сл) ,
3. функционирање на  автоматизираниот систем за управување со предметите во судот 
4. квалитет на донесена одлука во судска управа,
5. односи со јавноста и транспарентност во работењето

Податоците за утврдување на резултатите од ставот 1 на овој член се обезбедуваат од годишниот извештај за работата на судот кој е разгледан на општа седница од страна на Врховниот суд на Република Македонија, програмата за работа на претседателот на судот, извештаите од редовните и вонредни контроли од страна на повисокиот суд, Судскиот совет и министерството за правда.“

Член 35
Членот 120 се менува и гласи:

„Квалитативните критериуми за оцена на работата на претседателот на суд, како претседател на суд се утврдуваат на следниот начин:

· Реализирана програма за работа се оценува преку увид во поднесената програма за работа при изборот за претседател на судот.

· доследна примената на Судскиот деловник особено во однос на постапката за донесување и изменување на Годишен распоред за работа, почитување на специјализација на судии, постапка за изземање на судија, прераспоредување на предмети и сл) се оценува преку увид во извештаите од редовните и вонредни контроли од страна на повисокиот суд, Судскиот совет  и министерството за правда

· функционирање на системот за автоматско управување со предмети се оценува преку увид во извештаите од редовните и вонредни контроли од страна на повисокиот суд, Судскиот совет  и министерството за правда
·  квалитет на донесена одлука во судска управа се утврдува преку континуиран увид во пет предмети по случаен избор од страна на автоматизираниот компјутерски систем за управување со судските предмети и пет предмети определени од претседателот на судот, во периодот на оценување, се цени, законскиот основ, разбирливоста и јасноста на јазикот во одлуката, јасна аргументираност на сите факти, околности, докази 
· односи со јавноста и транспарентност во работењето се оценува преку увид во веб страницата на судот (соопштенија за работа на судот, објавени одлуки, анализи и извештаи за работата на судот и сл) и слободен пристап до информации од јавен карактер.
Член 36
Насловот пред членот 121 и членот 121 се менува и гласи:
„Пресметување на оцената за работата на претседател на суд
Член 121

Како основа за пресметување на оцената за работата на претседател на суд се зема збирот на резултатите добиени од квалитативните и квантитивните критериуми. Квалитативните критериуми во однос на квантититативните се во сооднос 60% наспроти 40 % при формирањето на конечната оценка. 
При пресметувањето на оцената на работата на претседателот на судот се зема предвид вкупното ефективно работно време на сите судии во судот во периодот на оценување, поделено со вкупно 11 работни месеци по година, во периодот на оценувањето.”
Член 37
Насловот пред членот и членот 122 се менуваат и гласат:

„Бодирање на квантитативни критериуми

Член 122

Процентот на решени предмети во однос на ориентациониот број на предмети се опредлува преку збирот на квантитативните бодови на сите судии во судот, поделено со просечниот број на судии во периодот на оценување, за што претседателот на судот се бодува како претседател на суд според следната табела:

	Процент на решени предмети во однос на ориентациониот број на предмети
	Бодови

	Повеќе од 130%
	40

	Од 111% до 130%
	25

	Од 91% до 110%
	15

	Од 70% до 90%
	10

	Под 70%
	0


Процент на решени стари предмети се определува како однос помеѓу бројот на решени стари предмети постари од 3 години во однос на вкупниот број стари предмети постари од 3 години во судот, според следната табела:

	Процент на решени стари предмети
	Бодови

	Повеќе од 60%
	40

	50% - 60%
	25

	40% - 50%
	15

	15% - 40%
	10

	Под 60%
	0


Член 38
Насловот на членот 123 и членот 123 се менуваат и гласат:
„Бодирање на квалитативни критериуми 

Член 123
Реализирана програма за работа на претседател на судот се бодува согласно проценката на комисијата за оценување за процент на реализирани активности по години, според следната табела:

	Процент на реализирана програма за работа
	Бодови

	Повеќе од 90%
	40

	80% - 90%
	30

	60% - 80%
	20

	40% - 60%
	10

	Под 40%
	0


Доследна примена на Судскиот деловник (Годишен распоред за работа, изземање на судии, прераспоредување на предмети и сл) се бодува согласно со следнава табела:
	Доследна примена на Судскиот деловник
	Бодови

	Нема констатирани недоследности во извештаите од редовните и вонредни контроли од страна на повисокиот суд, Судскиот совет и министерството за правда
	20

	Има констатирани недоследности во извештаите од редовните и вонредни контроли од страна на повисокиот суд, Судскиот совет  и министерството за правда и истите се надминати согласно препораките и роковите од извештаите
	10


Функционирање на системот за автоматско управување со предмети се бодува согласно со следнава табела:
	Функционирање на системот за автоматско управување со предмети
	Бодови

	Доследно законско функционирање на системот за автоматско управување со предмети
	20

	Минимални недоследности во законско функционирање на системот за автоматско управување со предмети
	10


Квалитет на донесена одлука во судска управа (се цени, законскиот основ, разбирливоста и јасноста на јазикот во одлуката, јасна аргументираност на сите факти, околности, докази ) се бодува согласно со следнава табела:
	Квалитет на донесена одлука во судска управа 
	Бодови

	Од 7 – 10 предмети
	20

	Од 4 – 7 предмети
	10

	Под 4 предмети
	0


Односи со јавноста и транспарентност во работењето се бодува согласно со следнава табела:
	Односи со јавноста и транспарентност во работењето
	Бодови

	Од 7 – 10 информации (објави, барања и сл.)
	20

	Од 4 – 7 информации (објави, барања и сл.)
	10

	Под 4 информации (објави, барања и сл.)
	0


Претседателот на судот за остварен квалитет во работата како претеседател се оценува со максимум 120 бодови.

Член 39
Членот 124 се менува и гласи:
Оцената на Советот за работата на претседателот на судот може да биде позитивна или негативна.

Врз основа на добиениот збир на бодови по сите критериуми за следење и оценување на работата на претседателот на судот, Советот го оценува претседателот на судот како претседател на суд со следниве оцени: 
1) позитивна оцена, која се состои од три степени: 
- задоволителна, ако добие од 141-155 бода, 
- добра, ако добие од 156-180 бода и 
- многу добра, над 181 и 
2) негативна оцена, доколку добие помалку од 140 бода.
Член 40
Во членовите 126 и 127 по зборовите„седница на судии во судот“ се додаваат зборовите „по систем на ждрепка“
Член 41
Во членот 129 ставот 3 се брише.
Член 42
Во членот 132 став 1 по зборовите „ од редот на судиите“ се додаваат зборовите „ со најмалку 15 години судиски стаж“.
Член 43
Во членот 135 во ставот 2 точката на крајот на реченицата се брише и се додаваат зборовите „ на веб страницата на Советот“

Во ставот 3 алинеја 1 на истиот член по зборот „разрешени“ се додаваат зборовите„ претседатели на судови“

Во ставот 3 во  алинејата 2 зборовите „дисциплински постапки“ се заменуваат со зборовите „постапки за утврдување на одговорност,“

Алинеја 5  се менува и гласи:

„-за состојбата во судовите согласно годишните извештаи за нивната работа. “
Алинејата 6 се брише.

Се додава нов став 5 кој гласи:

„Извештајот содржи и податоци за степенот на реализација на Годишната програма за работа на Советот по ставки.“

Постојните ставови  5, 6 и 7  стануваат ставови 6, 7 и 8.
Член 44
Во членот 136 став 1  по зборот „Стручна“ се додава зборот „судска“ и точката на крајот на реченицата се брише и се додаваат зборовите:

„ која врши административни, стручно-технички, организациски, информатички и финансиски работи.“

Член 45
Членот 137  се менува и гласа:

„Советот од редот на стручните судски службеници или раководни административни службеници избира Генерален секретар, врз основа на конкурс.
Покрај општите услови за засновање работе однос во суд, односно условите утврдени со законот за административни службеници, кандидатот за Генерален секретар треба да има и најмалку осум години работен стаж на раководна позиција во судство  односно администрација, со положен  правосуден испит.
Мандатот на Генералниот секретар трае шест години со право на повторен избор. “

Член 46
По членот 137 се додава нов член 137-а кој гласи:

„Во Судскиот совет на Република Македонија се формира центар за информациско-комуникациска технологија,  аналитика и статистика што е одговорен за базата на податоци за електронски досиеја на судии, кандидатски листи за избор на судии и претседатели на судови, оценување на судии и претседатели на судови и базата на податоци за финансиско и материјално работење на единките корисници на судскиот буџет. 
Центарот е одговорен за  чување и на реплицирана база на податоци за Судскиот информатички систем која е сместена во Врховниот суд на Република Македонија и истата се користат согласно одредбите од овој закон.
Центарот ги  координира активностите на  другите центри за информатика во судството со цел подобрување на софтверските и хардверски решенија во судството.“ 
Член 47
Во членот 139 по зборовите „ секретар и на “ се додаваат зборовите „стручни“
Член 48
Подзаконските акти предвидени со овој закон Советот е должен да ги донесе во рок од  три месеци од денот на влегување во сила на овој закон.

Член 49
Овој закон влегува во сила осмиот ден од денот на објавувањето во „Службен весник на Република Македонија“.
ОДРЕДБИ ОД ЗАКОНОТ КОИ СЕ МЕНУВААТ

Основање

Член 1

Со овој закон се уредуваат постапката за изборот на Судскиот совет на Република Македонија, начинот на остварување на неговите функции, изборот, престанокот и разрешувањето на судија и судија поротник, дисциплинската постапка за утврдување на дисциплинската одговорност на судиите, постапката за утврдување нестручно и несовесно вршење на судиската функција, следењето и оценувањето на работата на судиите, начинот на работа и одлучување и други прашања поврзани со работата на Судскиот совет на Република Македонија.

Состав на Советот

Член 6

Советот е составен од 15 члена, од кои: 
- по функција членови на Советот се претседателот на Врховниот суд на Република Македонија и министерот за правда, 
- осум члена на Советот ги избираат судиите од своите редови.Тројца од избраните членови се припадници на заедниците кои не се мнозинство во Република Македонија, 
при што ќе се запази соодветната и правична застапеност на граѓаните кои припаѓаат на сите заедници, 
- тројца членови на Советот ги избира Собранието на Република Македонија со мнозинство гласови од вкупниот број пратеници, при што мора да има мнозинство гласови од вкупниот број пратеници кои припаѓаат на заедниците кои не се мнозинство во Република Македонија и 
- двајца членови на Советот предлага претседателот на Република Македонија, а изборот го врши Собранието на Република Македонија, од кои еден е припадник на заедниците кои не се мнозинство во Република Македонија.

Министерот за правда како член на Советот учествува во работата на Советот без право на глас.

Претседател на Советот

Член 8

Со работата на Советот раководи претседател.

Претседателот на Советот се избира од редот на членовите на Советот со мнозинство гласови од членовите со право на глас, со тајно гласање.

Мандатот на претседателот на Советот трае три години, со право на повторен избор.

Советот, по предлог на претседателот на Советот, на истата седница на која се избира и претседател, избира и заменик кој го заменува во негово отсуство.

За претседател и заменик претседател на Советот не можат да бидат избрани министерот за правда и претседателот на Врховниот суд на Република Македонија.

Кандидатура

Член 12

Кандидатите за член на Советот од редот на судиите својата кандидатура ја поднесуваат писмено до Советот.

Кон пријавата кандидатот доставува: 
- потврда за судискиот стаж, 
- биографски податоци за стручниот и професионалниот развој, 
- оцените за резултатите во работењето за последните три години издадени од Советот, 
- податоци за учество во стручна и професионална едукација, издадени од Академијата за обука на судии и јавни обвинители, 
- положен тест за интегритет и психолошки тест и 
- изјава за која листа се пријавува.

Членови на Советот што ги избира Собранието на Република Македонија

Член 26

Членовите на Советот што ги избира Собранието на Република Македонија, како и членовите што ги избира Собранието на Република Македонија по предлог на претседателот на Република Македонија, се од редот на универзитетски професори по право, адвокати и други истакнати правници.

Престанок на мандат на член на Советот

Член 30

На член на Советот му престанува мандатот: 
1) со истекот на времето за кое е избран; 2) по негово барање; 
3) со исполнување на условите за старосна пензија согласно со законот; 
4) ако е осуден со правосилна судска пресуда за кривично дело на безусловна казна затвор од најмалку шест месеца или друго кривично дело кое го прави недостоен да ја врши функцијата член на Судскиот совет; 
5) ако на член на Советот му се утврди трајна неспособност за вршење на функцијата и 
6) ако е избран на друга јавна функција или професија.

Во случајот од ставот 1 точка 2 на овој член мандатот престанува кога Советот, односно Собранието на Република Македонија на седница ќе ја усвои оставката.

Во случајот од ставот 1 точка 4 на овој член мандатот престанува со денот на правосилноста на пресудата.

Во случајот од ставот 1 точка 5 на овој член мандатот престанува кога Советот на седница ќе утврди исполнување на условот врз основа на претходно спроведена постапка, односно кога Собранието на Република Македонија по предлог на Советот ќе утврди и ќе изгласа исполнување на услов престанок на мандатот за член на Советот избран од Собранието.

Во случај од ставот 1 точка 6 на овој член мандатот престанува со изборот на друга функција или професија.
IV. НАДЛЕЖНОСТ, ОРГАНИЗАЦИЈА И НАЧИН НА РАБОТА НА    СОВЕТОТ

Надлежност

Член 31

Советот е надлежен: 
- да ги избира и разрешува судиите, 
- да ги избира и разрешува претседателите на судовите, 
- да утврдува престанок на судиската функција, 
- да избира и разрешува судии поротници, 
- да ја следи и оценува работата на судиите, 
- да одлучува за дисциплинска одговорност на судиите, 
- да утврдува нестручно и несовесно вршење на судиската функција, 
- да утврдува престанок на судиска функција поради трајна неспособност за работа на судија, 
- да одлучува за одземање на имунитет на судија, 
- да одлучува по барање за одобрување на притвор на судија, 
- да предлага двајца судии на Уставниот суд на Република Македонија од редот на судиите, 
- да го разгледува годишниот извештај на Врховниот суд на Република Македонија за утврдените начелни ставови и начелни правни мислења по прашања од значење за обезбедување на единство во примена на законите, 
- да одлучува за времено отстранување на судија од вршење на судиска функција, 
- да го утврдува бројот на потребните судиски места по судови, 
- да ги разгледува и оценува тримесечните и годишните извештаи за работа на судовите, и истите јавно  ги објавува на својата веб страна;

 –да постапува по претставки и поплаки на граѓаните и правните лица за работата на судиите, претседателите на судовите и судовите;
- да се грижи за угледот на судиите и довербата на граѓаните кон судството, 
-да поднесува годишен  извештај за работата, 
- да донесе деловник и други општи акти со кои ги уредува работите од својата надлежност; 
- да утврдува ориентационен број на предмети што треба да ги реши судијата месечно и 
- да врши и други работи утврдени со закон.
Совет задолжително најмалку еднаш во месецот одржува седница на која расправа поединачно по сите преставки и поплаки поднесени од граѓаните и правните лица за работата на судиите, претседателите на судовите и судовите, како и за одолжување на судските постапки и за секоја одделна претставка и поплака донесува одлука, најдолго во рок од 60 дена.

Седницата на Советот од ставот2 „ на овој член е јавна.“

Јавност во работата

 Член 33

Седниците на Советот се јавни.

Јавноста може да биде исклучена само со одлука на Советот заради заштита на угледот и интегритетот на судијата или кандидатот за судија. За исклучување на јавноста од седниците, Советот одлучува со двотретинско мнозинство гласови од вкупниот број членови на Советот со п раво на глас 

Во случај кога Советот одлучил за исклучување на јавноста од седницата, претседателот на Советот е должен да ја  извести јавноста за причините  за исклучување на јавноста, и во случај ако на истата седница се носи одлука со гласање, гласањето за одлуката е јавно.

Кога Советот одлучува за избор на претседател на суд или избор на судија јавноста не може да биде исклучена во ниеден случај.

Советот составува записникот од гласањето за одлуката од став 4  и истата јавно ја објавува на веб страната на Советот

За работата на седницата на Советот се води записник. Усвоениот записник се објавува на веб страната на Советот.

Права, обврски и одговорности на член на Советот

Член 36

Член на Советот со право на глас ги има следниве права, обврски и одговорности: 
- учествува во работата и во одлучувањето на Советот, 
- дава иницијативи, предлози и мислења по прашања од надлежност на Советот, 
- учествува во работата на работните тела на Советот во кој е избран, 
- по заклучок на Советот остварува увид во работата на судија и презема други дејствија и за тоа му поднесува извештај на Советот, 
- одговорен е за повреда на Уставот и закон во врска со вршење на функцијата во Советот и 
- врши и други работи определени со овој закон.

Министерот за правда како член на Советот ги има истите права, обврски и одговорности, како и членовите со право на глас од ставот 1 на овој член, освен правото на одлучување од ставот 1 алинеја 1 и остварувањето увид во работата на судија по заклучок на Советот и преземање други дејствија од ставот 1 алинеја 4 на овој член. 


Повторно огласување на избор

Член 45

Доколку по спроведена постапка за избор на судија или претседател на суд, Советот утврди дека ниту еден од пријавените кандидати на огласот за судија, односно претседател на суд не ги исполнил условите за избор за судија, односно претседател на суд, или не бил избран за судија, односно претседател на суд, ќе донесе одлука за повторно огласување на изборот на судија, односно претседател на суд.

Престанок на судиска функција поради сторено кривично дело

Член 51

Советот со решение ќе утврди престанок на судиската функција на судија кога судијата е осуден за сторено кривично дело на безусловна казна затвор од најмалку шест месеца, по правосилноста на пресудата со која е изречена оваа казна.

Првостепениот суд што ја донел одлуката без одлагање ќе достави до Советот примерок од пресудата со која судијата е осуден за сторено кривично дело на безусловна казна затвор од најмалку шест месеца.

Постапка за утврдување на одговорност на судија или претседател на суд

                                                                   Член 54

 Постапката за утврдување на одговорност на судија или претседател на суд (во понатамошниот текст: постапка) се поведува по барање на член на Советот, претседателот на судот, претседателот на повисокиот суд или општата седница на Врховниот суд на Република Македонија во рок од  шест месеци од денот на осознавање на сторената повреда, но не подолго од три години од денот на сторувањето на повредата.

Постапката е итна и од доверлив карактер, се води без присуство на јавноста и со почитување на угледот и достоинството на судијата или претседателот на судот при што се води сметка за заштита на личните податоци на судијата или претседателот на судот согласно со прописите за заштита на личните податоци.

По барање на судијата или претседателот на судот Советот ќе одлучи постапката да биде  јавна.

Комисија за утврдување на одговорност  на судија или претседател на суд

Член 56

                      Советот по повод поднесеното барање расправа  дали барањето е навремено,  дозволено и целосно. 

                      Доколку Советот најде дека барањето е ненавремено, нецелосно или недозволено  со одлука ќе го отфрли барањето.

                      Доколку Советот го прифати барањето, од членовите со право на глас по систем на ждрепка формира Комисија за утврдување на одговорност на судија или претседател на суд во состав од  претседател и два члена (во натамошниот текст Комисија).   Доколку член на Советот е подносител на барањето за утврдување на одговорност на судија или претседател на суд, се изема од постапката од став 3 на овој член.

                       Доколку Советот утврдува одговорност на судија или претседател на суд  кој припаѓа на заедниците кои не се мнозинство во Република Македонија, во Комисијата   еден член мора да биде припадник од заедниците кои не се мнозинство во Република Македонија.                      

Расправање по барањето

Член 60

         На расправата пред Советот претседателот на Комисијата го образложува предметот и предлог одлуката.

         Советот на седница расправа по Извештајот на комисијата и одлучува по предлог одлуката.

         Претседателот и членовите на Комисијата учествуваат во расправата пред Советот но истите се иземени од гласањето за конечната одлука.

          Доколку член на Совет е подносител на барање истиот се иззема од гласањето за конечната одлука.

         Одлуката од став 2 на овој член Советот ја донесува со двотретинско мнозинство гласови од вкупниот број членови на Советот со право на глас, а во врска со ставот 3 и 4 од овој член.

          Доколку судијата, односно претседателот на судот против кого е поведена постапка за утврдување на одговорност, во текот на постапката да поднесе барање за престанок на судската функција, Советот ќе ја запре постапката со одлука и ќе констатира престанок на судиската функција, по негово барање.

Право на жалба

Член 96
               Против одлуката на Советот, судијата или претседателот на судот има право на жалба, до Врховниот суд на Република Македонија, во рок од осум дена од денот на приемот на одлуката  .

                  Врховниот суд на Република Македонија најдоцна во рок од 30 дена од денот на приемот  одлучува по жалбата,  на начин што одлуката на Советот може да ја потврди или преиначи .        

              Претседателот на Врховниот суд на Република Македонија може да учествува во расправата  без право на одлучување.

               Доколку подносител на иницијатива за утврдување на одговорност на судија или претседател на суд е судија на Врховниот суд на Република Македонија истиот се изема од одлучувањето .

Член 97

Одредбите од овој закон со кои се уредува постапката за утврдување на дисциплинска одговорност, односно постапката за утврдување на нестручно и несовесно вршење на судиската функција се однесуваат и на претседател на суд.


Критериуми и постапка за следење и оценување на работата на судијата

Член 98

Следењето и оценувањето на работата на судијата се состои во: 
- континуирано две годишно следење и оценување на работењето на судијата, 
- вкупните резултати од работата на судијата и 
- придонесот на судијата во развојот на правниот систем и стручната мисла
Редовно и вонредно оценување

Член 100

Оценувањето на работењето на судијата и претседателот на суд се врши редовно и вонредно.

Редовното оценување на судијата и претседателот на суд се врши еднаш на две години заклучно со крајот на март во тековната година, за работа на судот и судиите во претходните две години.

Вонредното оценување на работењето на судијата може да се врши по оцена на Советот, при избор на судија во повисок суд или за избор на претседател на суд по барање на Советот за утврдување на факти и покренување на постапка за утврдување на дисциплинска одговорност на судија.
Квалитативни критериуми за судиското работење

Член 103

Квалитативни критериуми за оценување на работата на судијата се утврдува преку односот на судијата кон работата, при што се зема предвид: 
- почитувањето на законските рокови за преземање на процесните дејствија, 
- почитувањето на законските рокови за донесување, објавување и изготвување на одлуките и 
- односот меѓу бројот на потврдени, укинати или преиначени одлуки во однос на вкупниот број на решени предмети.

Квалитативниот критериум за оценување на работата на судија од ставот 1 алинеја 3 на овој член се зема предвид при пресметувањето на оцената за работата на судијата против чии одлуки се изјавени правни средства.

Член 104

Непосредното следење опфаќа: 
- континуирано следење на работата на судијата, 
- односот на судиј ата кон предметите, странките, судиите, судските службеници и 
- уредност на водењето на списите кои се во работа кај судиј ата, квалитетот на усното и писменото изразување и почитувањето на приоритетот во решавањето на предметите со кои е задолжен.

Ориентационен број на предмети што треба да ги реши судијата месечно

Член 105

Ориентациониот број на предмети што треба да ги реши судијата месечно во основните, апелационите, Управниот суд, Вишиот управен суд и Врховниот суд на Република Македонија се определува според правната област, сложеноста на материјата во која спаѓа предметот и видот на судовите според стварната надлежност.

Советот со акт ја пропишува методологијата за утврдување на сложеноста на материјата во која спаѓа предметот при утврдувањето на ориентациониот број на предмети што треба да ги реши судиј ата месечно во основните, апелационите, Управниот суд, Вишиот управен суд и Врховниот суд на Република Македонија.

Советот секоја година со одлука го утврдува ориентациониот број на предмети од ставот 1 на овој член и потребниот број на предмети за остварување на ориентациониот број на предмети што треба да ги реши судијата месечно.

Елементи за пресметување на оцена

Член 106

Како основа за пресметување на оцената на работа на судијата се зема збирот на резултатите добиени од квантитативните и квалитативните критериуми. При пресметувањето на оцената на работа на судијата се зема предвид ефективното време на работа.

Доколку бројот на решените предмети по одделни видови предмети во однос на предвидениот ориентационен број изнесува 100 %, се смета дека судијата ги исполнил квантитативните критериуми.

Начинот на пресметување на ефективното време на работа го пропишува Советот.

Член 107

Постигнатиот резултат во однос на бројот на решени предмети според ориентациониот број на предмети се вреднува со 100 бода.

Непостигнатиот резултат во однос на нерешените предмети, како и поголемиот број на решени предмети во однос на утврдениот ориентационен број на предмети се вреднува на начин што за секој започнат 1 % плус или минус, бројот на бодови од ставот 1 на овој член се зголемува, односно намалува за еден бод.

Член 108

За квантитативниот критериум судијата може да добие максимум 140 бода од ориентациониот број на предмети што треба да ги реши месечно.

Член 109

Судијата во својата работа е должен да ги почитува законските роковите за преземање на процесни дејствија, законските рокови за донесување, објавување и изготвување на судските одлуки за што судијата се бодува согласно со следнава табела:

	- ги почитувал роковите во 100% од предметите
	10 бода

	- ги почитувал роковите во повеќе од 75% од предметите
	5 бода

	- ги почитувал роковите во помалку од 75% од предметите
	0 бода

	
	


Член 110

Квалитетот на работата на судијата во делот на бројот на укинати одлуки во однос на вкупниот број на решени предмети во периодот во кој се оценува, се бодува согласно со следнава табела:

	Процент на укинати одлуки во однос на вкупниот број решени предмети
	Бодови

	До 3%
	100

	Од 3% до 6%
	75

	Од 6% до 15%
	50

	Од 15% до 20%
	25

	Повеќе од 20%
	0

	
	


	


Член 111

Квалитетот на работата на судијата во делот на бројот на преиначени одлуки во однос на вкупниот број на решени предмети во периодот во кој се оценува, се бодува согласно со следнава табела:

	Процент на преиначени одлуки во однос на вкупниот број решени предмети
	Бодови

	До 5%
	10

	Од 5% до10%
	8

	Од 10% до 15%
	6

	Од 15% до 20%
	4

	Од 20% до 30%
	2

	Повеќе од 30%
	0


Дополнителни критериуми во врска со вршењето на судиската функција

Член 112

По основ на квалитативните критериуми судијата при оценувањето може да добие дополнително 3 бода за објавени стручни трудови или изработени образовни материјали за потребите на Академијата на судии и јавни обвинители.

Судијата бодовите од ставот 1 на овој член ќе ги добие доколку збирот на бодовите по основ на квантитативни и квалитативни критериуми изнесува најмалку 140 бода.

Член 113

На судијата на кој при спроведена дисциплинска постапка му е изречена дисциплинска мерка, во периодот за кој се оценува бројот на бодовите утврдени врз основа на критериумите утврдени со овој закон му се намалува за секоја изречена мерка според следнава табела:

	Писмена опомена
	10 бода

	Јавен укор
	15 бода

	Намалување на плата
	30 бода


На судијата во периодот за кој се оценува бројот на бодовите утврдени врз основа на критериумите утврдени со овој закон му се намалуваат за 20 бода, доколку како резултат на неговото постапување е донесена пресуда од страна на Европскиот суд за човекови права со која е утврдена повреда на правото на правично судење согласно со членот 6 од Европската конвенција за човекови права или е донесена одлука на Врховниот суд на Република Македонија со која е утврдена повреда на правото за судење во разумен рок.

На судијата во периодот за кој се оценува, бројот на бодовите утврдени врз основа на критериумите утврдени со овој закон му се намалуваат по 10 бода за секој застарен предмет, доколку до застарувањето дошло како резултат од постапувањето на судијата.

Посебни случаи на оценување на работата на судијата

Член 114

Ако работата на судијата е таква што неговите одлуки не подлежат на надзор на повисок суд, односно против истите не се изјавени правни средства, па само поради таа причина не може да биде оценуван по критериумите од членовите 110 и 111 на овој закон, истиот се оценува според критериумот од ставот 2 на овој член, за што може да добие 100 бода.

Советот го оценува работењето на судијата врз основа на непосредно континуирано следење на работата на судијата, неговиот однос спрема работата, почитувањето на приоритетот во решавањето на предметите со кои е задолжен, согласно со извештајот за работата на судијата, односот кон странките, судиите и судските службеници што се утврдува врз основа на евентуално поднесени претставки и поплаки за работењето на судијата, како и други активности (работа во судските совети, менторство и слично).

Бодовите според овој критериум се пресметуваат на начин што секој член на Советот кој учествувал во работата на Советот поединечно ја оценува работата на судијата со бодови до 100 бода по што резултатот од оценувањето во овој случај се утврдува со пресметување на просек, на тој начин што вкупниот број на добиените бодови се дели со бројот на членовите на Советот кои учествувале во работата на Советот и кои го бодувале судијата.

Член 116

Врз основа на добиениот збир на бодови по сите критериуми за следење и оценување на работата на судиите, Советот ги оценува судиите со следниве оценки: 
1) позитивна оцена, која се состои од три степени: 
- задоволителна, ако судијата добие од 100 до 140 бода, 
- добра, ако судијата добие од 141 до 180 бода, 
- многу добра, ако судијата добие над 180 бода и 
2) негативна оценка, доколку судијата добие помалку од 100 бода.

Оценување на претседател на суд кој презел обврска за судење на предмети

Член 117

Следењето и оценувањето на работата на претседателот на судот кој презел обврска за судење на предмети се врши согласно со одредбите од овој закон кои се однесуваат на критериумите и постапката за следење и оценување на работата на судијата.

Следење и оценување на работата на претседател на суд како претседател на суд

Член 118

Како основа за пресметување на оцената на работата на претседателот на судот како претседател на суд, се зема збирот на резултатите добиени од квантитативните и квалитативните критериуми согласно со членовите 119 и 121 од овој закон, како и постигнатиот резултат во врска со организацијата на работата на судот определени за оценување на претседателот на судот како претседател на суд согласно со овој закон.

При пресметувањето на оцената на работата на претседателот на судот се зема предвид ефективното време на работа.

Член 119

Квантитативни критериуми за оценување на работата на претседател на суд како претседател на суд претставува збирот на збировите на ориентациониот број на предмети на судиите во одделенијата на судот поделени со бројот на одделенијата на судот, за што претседателот на судот се бодува како претседател на суд според следнава табела:

	Процент на решени предмети во однос на ориентациониот број на предмети
	Бодови

	Повеќе од 130%
	30

	Од 111% до 130%
	25

	Од 91% до 110%
	15

	Од 70% до 90%
	10

	Под 70%
	0


Член 120

Претседателот на судот се бодува по основ на квантитативни критериуми за работа на судот во поглед на стари предмети според следнава табела:

	Процент на решени стари предмети
	Бодови

	Повеќе од 90%
	30

	70% - 80%
	25

	65% - 70%
	15

	60% - 70%
	10

	Под 60%
	0


Квалитативни критериуми за оценување на претседател на суд како претседател на суд

Член 121

Квалитативни критериуми за оценување на претседателот на суд како претседател на суд претставува збир на процентот на укинати предмети на сите судии во сите одделенија на судот, за што претседателот на судот се бодува според следнава табела:

	Процент на укинати одлуки со вкупно решени предмети
	Бодови

	до 20%
	30

	Од 21% до 30%
	25

	Од 31% до 40%
	15

	Над 40%
	0


Критериуми за оценување на работата на претседателот на судот како претседател на суд за организација на работата на судот

Член 122

При пресметувањето на оцената на работата на претседателот на судот како претседател на суд се земаат предвид резултатите за организирање на работата на судот, навремено и уредно вршење на работите на судот, примената на Судскиот деловник, распоредот на работите во судот, за вршење на определени управни, финансиски, оперативни, манипулативни и помошни работи и задачи, за што претседателот на судот се бодува како претседател на суд според следново: 
- ефикасно организирана работа во поглед на функционирање на судот до 30 бода, 
- информирање на јавноста за работата на судот до 30 бода, 
- примена на информатичка технологија до 20 бода и 
- финансиското работење на судот до 20 бода.

Податоците за утврдување на резултатите од ставот 1 на овој член се обезбедуваат од годишниот извештај за работата на судот кој е разгледан на општа седница од страна на Врховниот суд на Република Македонија.

Оцена за работата на претседателот на судот

Член 123

Оцената на Советот за работата на претседателот на судот може да биде позитивна или негативна.

Член 124

Врз основа на добиениот збир на бодови по сите критериуми за следење и оценување на работата на претседателот на судот, Советот го оценува претседателот на судот како претседател на суд со следниве оцени: 
1) позитивна оцена, која се состои од три степени: 
- задоволителна, ако добие 150 бода, 
- добра, ако добие од 151 до 180 бода и 
- многу добра, над 180 и 
2) негативна оцена, доколку добие помалку од 150 бода.

Мислење од судот

Член 126
Пред оценувањето на судијата и претседателот на судот од страна на Советот, задолжително се обезбедува мислење од Комисијата составена од претседателот на судот и двајца судии, кои се избираат на седница на судии во судот во кој оценуваниот судија ја извршува судиската функција, имајќи ги предвид критериумите од овој закон.

Член 127

Пред оценувањето на работата на судија - претседател на оддел, се прибавува мислење од комисија составена од претседателот на судот и двајца судии - претседатели на други оддели и отсеци или судии кои се избираат на седница на судии во судот во кој оценуваниот судија -претседател на оддел ја извршува судиската функција, имајќи ги предвид критериумите од овој закон.

Решение за оценувањето

Член 129

Советот носи решение за оценувањето на работата на судијата и претседателот на судот, кое содржи образложение на причините за оценувањето.

Решението за оценувањето на работата на судијата и претседателот на судот во рок од осум дена се доставува до судијата и претседателот на судот за кој се водела постапка за оценување.

Содржината на решението за оценување на работата на судијата и претседателот на судот е доверлива.

Предлог за избор на судии на Уставниот суд на Република Македонија

Член 132

Советот од редот на судиите, по претходно утврдена оцена на нивните вкупни резултати во работата и придонесот за развојот на стручната и теоретската мисла и на правниот систем, му предлага на Собранието на Република Македонија двајца кандидати за избор на судии на Уставниот суд на Република Македонија.

Предлогот од ставот 1 на овој член Советот го утврдува со двотретинско мнозинство гласови од вкупниот број членови со право на глас, на начин и по постапка определени со Деловникот за работа на Советот.

Извештај за работата

Член 135

Советот за својата работа поднесува годишен извештај до Собранието на Република Македонија.

Извештајот од ставот 1 на овој член јавно се објавува.

Во извештајот се содржани податоци: 
- за бројот на избраните и разрешените судии и судиите поротници, 
- за бројот на поведени и завршени дисциплински постапки, 
- за кадровската состојба во судството, 
- за материјално-финансиската состојба во судството, 
- оцена за соработката и односите на судовите со другите правосудни органи и органите на законодавната и извршната власт, 
- оцена на состојбата во судството за заштита на човековите права и основни слободи и 
- податоците за постапување по претставки и предлозите од граѓаните и институциите за работата на судиите и судовите.

Извештајот содржи и оцени за работата на судиите во Република Македонија во однос на квалитетот и ажурноста на нивната работа, како и други прашања во врска со остварувањето на независноста и самостојноста на судството.

Советот на седница го усвојува извештајот за својата работа со двотретинско мнозинство на гласови од вкупниот број членови со право на глас и го поднесува до Собранието на Република Македонија на разгледување и усвојување.

По усвојувањето на извештајот за својата работа, Советот го доставува до сите судови во Република Македонија.

Доколку Собранието не го усвои извештајот, тоа ќе биде основ за поведување на расправа пред органите што ги избрале членовите на Судскиот совет за оцена на нивната работа во советот.

 VI. СТРУЧНА СЛУЖБА НА СОВЕТОТ

Член 136

Советот има Стручна служба.

Со Стручната служба раководи генерален секретар.

Советот донесува акти за внатрешна организација и систематизација на работните места.

При вработувањето во Стручната служба на Советот се обезбедува правична и соодветна застапеност на граѓаните што припаѓаат на сите заедници во Република Македонија.

Член 137

Советот од редот на судските службеници или раководни административни службеници именува генерален секретар, врз основа на конкурс.

Кандидатите за генерален секретар, покрај општите услови за засновање работен однос во суд, односно условите утврдени со Законот за административни службеници, треба да имаат и осум години работен стаж по положен правосуден испит.

Член 139

Платата на членовите на Советот, генералниот секретар и на судските службеници се определува со закон.

